
Kelioks i švėisa 
 

Ātmėno liuob ēti par 

tunkiausė mėška 

i Lauka Suodas bažnīčė,  

pri pėrmuos Kuomunėjės. 

Kas par drunsoms tumet 

galiejė būtė, bat kuo 

tėn bijuotė, je savė dalīkā  

lidiejė: kelės žingsnios ož  

truobuos paējus – Švėnta  

Jorgė koplitēlė, biški tuoliau – 

Rušinienės, už anuos Bėdvas  

givenimā; paskiau jau tėnsies  

mėšks, bat anami, tik praējus  

didžiojė brāstva – pruosenelės  

apsėžadieta Šv. Juona koplitēli – 

diekavuojėms ož sūnaus Vincoka  

svekāta... Toliau vielēk givenimā: 

Kauša, katras tami patiamė keliē 

prėtrūkės jirgū pasėmėrė, Kāzragė... 

Vo ož anuo jau linksmiau – 

prasėded pats Lauka Suodas miestielis. 

Dā tik lėikt praētė Petkienės, Vėlka budinkus,  

Ancioka i Genēlis pašiūrēlė, 

pri gaspadėnis Merkelienės 

nusėmuovos aulinokus pelkie 

nusėplautė kuojės, isėspėrtė i batokos  

i straine ētė i bažnitēlė, kor prasėdiejė  

omžėna budīnė ož sāva  

givēnėma švėisa.  

